
SSRİ-nin dağılmasından 
sonra müstəqilliyini bərpa edən 
Azərbaycanda da korrupsiyaya 
qarşı sistemli mübarizə aparılır və 
hökumətin həyata keçirdiyi geniş-
miqyaslı islahat nəticəsində məmur-
vətəndaş münasibətləri keyfiyyətcə 
yeni mərhələyə qədəm qoyur. Lakin 
bir çox hallarda Azərbaycanın 
korrupsiya ilə mübarizə fəaliyyətinə 
verilən bəzi beynəlxalq qiymətlər 
situativ xarakter daşıyır və real 
mənzərəni əks etdirmir.

Bu bir faktdır ki, antikorrupsiya 
fəaliyyəti uzun müddəti əhatə edir 
və qısa zaman kəsiyində 100 faizlik 
nəticə gözləmək real deyil. Yəni 
korrupsiyaya qarşı mübarizə da-
yanmayan prosesdir. Azərbaycanda 
hökumət korrupsiyaya qarşı 
mübarizə məqsədilə qəbul edilmiş 
qanunların icrasını yaxşılaşdırmaq 
istiqamətində əməli addımlar atır 
və qanunların işlək vəziyyətdə 
olmasına daim nəzarət edir. Ən 
əsası, bu gün vətəndaşlar da dövlət 
xidməti sahəsində həyata keçirilən 
genişmiqyaslı dəyişiklikləri gündəlik 
həyatlarında hiss edirlər. Ancaq 
“Beynəlxalq Şəffaflıq Təşkilatı” 
hazırladığı “2018-ci il Korrupsiya 
Qavrama İndeksi”ndə subyektiv 
amillərə söykənərək, Azərbaycanın 
reytinqini aşağı salmışdır. Qeyd 
etmək lazımdır ki, Azərbaycanın 
“Beynəlxalq Şəffaflıq” Təşkilatının 
“Korrupsiya Qavrama İndeksi”ndə 
nəticəsi sonuncu 2018-ci il hesabatı 
istisna olmaqla həmişə irəliləmişdir. 
Lakin Azərbaycanın “Korrupsiya 
Qavrama İndeksi”nin nəticələri 
Azərbaycanda korrupsiyaya qarşı 
mübarizə sahəsində aparılan isla-
hatları heç vaxt tam əks etdirmir. 

Oxucuya tam aydın olsun deyə, 
“Korrupsiya Qavrama İndeksi” 
haqqında qısa məlumat vermək 
yerinə düşər. “Transparency 
International” təşkilatının tərtib 
etdiyi “Korrupsiya Qavrama İndek-
si” dövlət sektorunda mövcud olan 
korrupsiya haqqında təsəvvürlərin 
dərəcəsindən asılı olaraq, ölkələrin 
sıralamasını müəyyən edir. İndeks 
hazırlanarkən, bir sıra nüfuzlu 
beynəlxalq institutların korrupsi-
ya ilə bağlı apardığı sorğulara, 
qiymətləndirmələrə istinad olunur. 
Təşkilatın saytında “Korrupsiya 
Qavrama İndeksi” barədə qeyd 
olunur ki, bu indeks dövlət sekto-
runda korrupsiyanın qavrayışının 
qiymətləndirməsidir. Bu, bütövlükdə 
dövlətin və ya cəmiyyətin 
korrupsiyaya uğraması kimi 
qiymətləndirilməməlidir. Bəs, indeks 
necə hesablanır? Burada qeyd 
etmək yerinə düşər ki, “Korrupsiya 

Qavrama İndeksi” “Transparency 
International” təşkilatının 1995-ci 
ildən etibarən dərc etdiyi ən başlı-
ca hesabatlardan biridir. 2013-cü 
ildən hesabatda xallar 100 bal (çox 
yaxşı), 0 bal (çox korrupsiyalaşmış) 
nisbətində müəyyən edilir. 2012-ci 
ilə qədər qiymətləndirmə 10 bal 
(çox yaxşı), 0 bal (çox korrupsiya-
laşmış) nisbətində müəyyən edilirdi. 
2017-ci il KQİ-nin hazırlanmasında 
ümumilikdə 13 fərqli hesabatın 
göstəriciləri nəzərə alınmışdı. 
Azərbaycanla bağlı isə 7 mənbənin 
məlumatlarından istifadə olunmuş-
du. 

Diqqətə çatdırmaq zəruridir ki, 
2017-ci il hesabatının hazırlanma-
sındakı mənbələr World Economic 
Forum Executive Opinion Survey 
(EOS), Bertelsmann Foundation 
Transformation Index 2017-18, 
Political Risk Services International 
Country Risk Guide, Economist 
Intelligence Unit Country Risk Ra-
tings, Global Insight Country Risk 
Ratings, Freedom House Nations in 
Transit və Varieties of Democracy 
(VDEM) Project olmuşdu. Yuxarıda 
qeyd etdiyimiz kimi, Azərbaycanın 
nəticəsi hesablanarkən 7 təşkilatın 
tədqiqatı nəzərə alınırdı. Lakin bu il 
Dünya İqtisadi Forumunun hesa-
batı nəzərə alınmamışdır. Bunun 
səbəbi isə Dünya İqtisadi Forumu 
tərəfindən öz metodologiyalarına 
edilən dəyişikliklərlə bağlıdır. 

Xatırladaq ki, ötən il Dünya 
İqtisadi Forumunun tədqiqatına 
əsasən Azərbaycana 52 bal veril-
mişdi və bu il həmin balın olmaması 
ümumi bala mənfi təsir etmiş və 
Azərbaycanın “Korrupsiya Qavrama 
İndeksi”ndə reytinqi zəifləmişdir. 
Mütəxəssislərin fikrincə, “Korrupsi-
ya Qavrama İndeksi” 1995-ci ildən 
nəşr edilməsinə baxmayaraq, 2012-
ci ildə nəticələrdə olan qüsurlar 
və kəskin fərqlərlə bağlı tənqidlər 
səbəbindən bu indeksin hazırlanma 
metodologiyası dəyişdirilmişdir. 
Bununla belə, indeksə münasibət 
dəyişmir və bu gün də həmin indeks 
ciddi araşdırmalar və ya islahatla-
rın, tədbirlərin hazırlanması zamanı 
etibarlı mənbə sayılmır. Təşkilat 
özü də bu tənqid və iradları qəbul 
edir, çünki korrupsiyanın ölçülməsi 
və xüsusilə müqayisəli sıralanma-
sı çox çətin işdir. Bu səbəbdəndir 
ki, həmin indeksin ümumiyyətlə, 
ləğv edilməsi ilə bağlı təşkilata 
mütəmadi çağırışlar olur. Təşkilatın 
rəsmi saytında qeyd olunur ki, möv-
cud materiallar, məsələn, cinayət 
işləri və ya məhkəmə qərarlarının 
miqdarı əsasında müxtəlif ölkələr 
üzrə korrupsiya səviyyəsinin 

müqayisəli təhlilini aparmaq çox 
çətin, hətta bəzi hallarda müm-
künsüzdür: “Odur ki, təsəvvürlərə 
əsaslanma bu mənada ən müvafiq 
üsuldur”. Bəli, korrupsiyanın miqya-
sı təsəvvürlər əsasında ölçülür.

Azərbaycanda aparılan isla-
hatların dərinliyi, korrupsiyaya 
qarşı mübarizə istiqamətində əldə 

olunan nailiyyətlər, institutsional 
dəyişikliklərin daha genişmiqyaslı 
olması, korrupsiyanın aşağılarda 
məhdudlaşdırılması istiqamətində 
görülən tədbirlər Azərbaycanın 
“Korrupsiya Qavrama İndeksi”ndə 
daha yüksək bal almasını 
şərtləndirir. Azərbaycan brendinə 
çevrilən ASAN xidmətin təşkili 
və milyonlarla insana bu sistem 
çərçivəsində göstərilən xidmət 
məişət korrupsiyasını tamamilə 
məhdudlaşdırmışdır. Bundan baş-
qa, son illərdə elektron xidmətlərin 
sayı da getdikcə genişlənir, 
“Elektron Hökumət” portalına 
qoşulmayan dövlət orqanı qalma-
mışdır. Mütəxəssislər bildirirlər ki, 
Azərbaycan hökumətinin həyata 
keçirdiyi islahatlar korrupsiyaya 
qarşı mübarizədə əhəmiyyətli 
irəliləyişlərə nail olmağa imkan 
vermişdir. Amma bu reallıq , “Kor-
rupsiya Qavrama İndeksi”ndə öz 
adekvat əksini tapmamışdır. 

Bu indeksin nəticələrini düz-
gün hesab etməyən ekspertlər 
və beynəlxalq təşkilatlar indeksin 
hazırlanmasında qüsurların oldu-
ğunu açıqlayırlar. Belə ki, indeksin 
hazırlanmasında bütün ölkələr üzrə 
bərabər sayda və eyni mənbələrdən 
istifadə edilmir. Azərbaycan üzrə 6, 
Serbiya üzrə 8, Rusiya və Moldova 
üzrə 9, Montoneqro üzrə isə cəmi 
5 mənbədən istifadə olunmuşdur. 
Misal üçün, bu indeksin hazırlanma-
sında istifadə edilən mənbələrdən 
biri olan “Dünya Ədalət Layihəsi 
– Hüququn Aliliyi İndeksi” Gür-
cüstana 100 baldan 63 bal ver-
mişdir, bu isə Gürcüstanın ümumi 
nəticəsinə əhəmiyyətli dərəcədə 
təsir edir. Amma qeyd edilən təşkilat 
Azərbaycanı, qiymətləndirməmişdir. 
Və ya əksinə, bəzi təşkilatlar 
Azərbaycanı qiymətləndirsə də, 
digər ölkələri qiymətləndirməyib. 
Bu halda ölkələrin ümumi nəticəsini 
necə müqayisə etmək olar? Əlbəttə 
ki, bu, müqayisə obyektiv ola 
bilməz. Buna görə də ölkələrin 
nəticələri müxtəlif illər ərzində 
kəskin yaxşılaşır və ya zəifləyir. 

Mütəxəssislərin sözlərinə 
görə, “Korrupsiya Qavrama 
İndeksi”nin formalaşması za-
manı göstəricilər iqtisadi və si-
yasi sahədə fəaliyyət göstərən 

təşkilatların qiymətləndirməsinə 
söykənir. İqtisadi sahədə fəaliyyət 
göstərən qurumların hesabat-
larında Azərbaycan həmişə 
yüksək qiymətləndirilir. Məsələn, 
Dünya İqtisadi Forumunun 
qiymətləndirilməsində Azərbaycan 
həmişə yüksəlir. Amma siyasi sfera-
dakı hesabatlarda isə Azərbaycanla 

bağlı qiymətləndirmədə qeyri-
obyektiv yanaşmaların şahidi 
oluruq. Hər zaman “Freedom 
House” təşkilatının Azərbaycana 
qarşı qərəzli münasibətini hamı 
bilir. Amma Azərbaycanın Dünya 
Bankının “Doing Business 2019” 
hesabatında 32 pillə irəliləyərək 25-
ci yerə yüksəlməsi faktı, nədənsə, 
diqqətdən yayınır. Fəxrlə demək 
lazımdır ki, Azərbaycan Dünya Ban-
kından yardım alan ölkədən qısa 
müddətdə donor ölkəyə çevrilmişdir. 
Bu da son iyirmi ildə Azərbaycanda 
bütün sahələrdə həyata keçirilən 
islahatların nəticəsində müm-
kün olmuşdur. Eyni zamanda, 
Azərbaycan “Qlobal Rəqabətlilik 
Hesabatı”nda texnologiyaların in-
sanlara əlçatanlığına, vətəndaşların 
rəqəmsal həllərdə iştirakına görə 
dünyada 15-ci yerdədir. “İqtisadi 
azadlıq – 2019” indeksində də 
Azərbaycan investisiyaların azadlığı 
alt indikatoruna görə irəliləyişə nail 
olmuşdur. 

Bir sözlə, “Beynəlxalq Şəffaflıq 
Təşkilatı”nın sonuncu “Qlobal Kor-
rupsiya Barometri”ndə ölkəmizdə 
korrupsiyaya qarşı mübarizə 
sahəsində ciddi irəliləyişlərin olması 
və korrupsiyanın səviyyəsinin 
azalması göstərilir. Hesabata görə, 
Azərbaycanda respondentlərin 79 
faizi korrupsiyanı cəmiyyətimizin 
üzləşdiyi əsas problemlərdən hesab 
etmir. Bu göstərici Avropa İttifaqı 
(68 faiz) və postsovet ölkələri (66 
faiz) üzrə müəyyən edilmiş orta 
göstəricidən yaxşıdır. Bu baxımdan 
ölkəmizin “Korrupsiya Qavrama 
İndeksi”ndə yeri reallığa uyğun 
deyil. Avropa Şurasının Korrupsiya-
ya qarşı Dövlətlər Qrupu (GRECO), 
Çirkli Pulların Yuyulmasına Qarşı 
Mübarizə Komitəsi (MONEYVAL), 
İqtisadi İnkişaf və Əməkdaşlıq 
(OECD) təşkilatının Antikorrupsiya 
Şəbəkəsi və BMT-nin alt qurumları-
nın müvafiq qiymətləndirmə raund-
larını uğurla keçmiş Azərbaycan 
korrupsiyaya qarşı mübarizədə 
böyük irəliləyişlərə nail olmuşdur və 
bu proses vətəndaşların rihafının 
daha da yüksəlməsinə xidmət edir.

Səbuhi MƏMMƏDOV,  
“Xalq qəzeti”

Azərbaycan korrupsiyaya qarşı 
mübarizədə barışmaz mövqe tutur

 � Korrupsiya əməlinin yaşı bəşəriyyətin tarixi 
qədər qədimdir – desək, yanılmarıq. Tarixin müxtəlif 
inkişaf mərhələlərində bu faktlara rast gəlinməsi 
də dediyimizi təsdiqləyir. Buna görə də, cəmiyyətin 
inkişafına əngəl olan korrupsiya ilə mübarizə prosesi 
daim aparılır. İkinci dünya müharibəsindən sonra 
bu prosesə daha geniş vüsət verilmiş və günümüzə 
qədər davam etməkdədir. 

Arman Babacanyan: Ermənistan hökumətinin 
iqtisadi inkişaf strategiyası yoxdur 

“Çiçəklənən Ermənistan” partiyasından deputat Paşinyanın Almaniyaya səfərini uğursuz hesab edir 
 � Bu yaxınlarda Ermənistanın baş naziri Nikol Paşinyan 

Almaniyada səfərdə olub. Hökumətin başçısı və səfərdə onu 
müşayiət edənlər Berlindən qayıdandan sonra ölkə mediasına 
səfərin uğurlu keçdiyini bəyan etsələr də, qonşu ölkədə buna heç 
kəs inanmır. Belə ki, təkcə müxalifət düşərgəsi deyil, bütövlükdə 
Ermənistanın siyasi dairələri səfərin nəticəsiz başa çatdığını 
düşünür. 

Məsələn, Ermənistan parlamentində 
təmsil olunan “Çiçəklənən Ermənistan” 
fraksiyasında təmsil olunan deputat 
Arman Babacanyan özünün “Facebook” 
səhifəsində açıq şəkildə bildirib ki, Nikol 
Paşinyanın Almaniyaya səfəri tamamilə 
uğursuz və səmərəsiz olub. Bu barədə 
məlumatı Ermənistanın “1 in am” saytı 
yayıb. 

Deputat sosial şəbəkədəki statu-
sunda yazıb: “Maraqlıdır, Ermənistan 
hökumətinin başçısı Nikol Paşinyan 
Almaniyaya hansı konkret investisi-
ya təklifləri paketi ilə yola düşmüş-
dür? Səfər başa çatandan bugünə 
qədər məndə qəti əminlik hasil olub 
ki, Ermənistanın yeni hakimiyyətinin 
nə qısa, nə orta, nə də uzun müddətə 

hesablanan iqtisadi inkişaf strategiyası 
yoxdur”. 

Deputat bunu etiraf etməsə də belə 
bir məntiqi nəticə çıxarmaq olar ki, əgər 
Ermənistan hökumətinin ölkənin gələcək 
inkişaf perspektivlərinə dair proqramı 
yoxdursa, deməli, Avropanın iqtisadi 
“lokomotivi” hesab olunan Almaniya kimi 
bir ölkəyə cəlbedici investisiya layihələri 
təklif edə bilməz. 

Deputatın statusundan bəlli olan 
başqa bir maraqlı məqam isə budur ki, 
sən demə, bu vaxta qədər Ermənistanın 
N.Paşinyandan əvvəlki bütün dövlət 
və hökumət rəhbərləri Almaniyaya 
səfər edərək, bu ölkə ilə iqtisadi-siyasi 
əlaqələri gücləndirmək arzusunda olsa-
lar da, onların hamısının niyyəti gözündə 

qalıb. Belə ki, rəsmi Berlində Ermənistan 
rəhbərləri ilə görüşüb müzakirələr apar-
mağı vaxt itkisi hesab ediblər. 

Axı, Berlində də yaxşı başa düşürlər 
ki, Ermənistanın müstəqilliyi formaldır, 
onun iqtisadiyyatı faktiki olaraq, Rusiya-
nın iri şirkətlərinin inhisarındadır. İkinci 
tərəfdən, təcavüzkar siyasəti və əsassız 
ərazi iddiaları səbəbindən qonşuları 
Azərbaycan və Türkiyə ilə heç bir iqti-
sadi, siyasi, diplomatik əlaqələri olma-
yan Ermənistan faktiki olaraq bütün iri 
regional layihələrdən kənarda qalıb. Bəli, 
rəsmi İrəvan öz işğalçı siyasətindən əl 
çəkməyincə, bu ölkənin normal inkişafı 
mümkün deyil. 

Deputat Arman Babacanyanı yandı-
rıb-yaxan həm də budur ki, sələflərindən 
fərqli olaraq, Ermənistanın yeni 
hökumətinin başçısı üçün Almaniyaya 
səfər etmək fürsəti yaransa da, Nikol 
Paşinyan bundan faydalana bilməyib. 

Deputat Arman Babacanyan baş 
nazirin Almaniya səfərinin iqtisadi blo-
kunu hazırlayan məmurlardan soruşur 
ki, onlar niyə məxsusi olaraq bu səfər 

üçün Ermənistan ilə Almaniya arasın-
da qarşılıqlı əlaqələrin gücləndirilməsi 
naminə hər hansı bir ciddi sərmayə 
layihəsi hazırlamayıblar? Deputat sonra 
acı təəssüflə vurğulayır ki, əslində, 
hökumətin onun sualına saxta cavab 
verməsinə heç bir zərurət yoxdur. Artıq 
hamı üçün bəllidir ki, Ermənistan tərəfi 
Almaniya şirkətlərinə cəlbedici investisi-
ya layihələri təqdim edə bilməyib. 

A.Babacanyan onu ciddi nara-
hat edən qısqanclıq hisslərini də dilə 
gətirib. O, Almaniya şirkətlərinin qonşu 
Azərbaycan və Gürcüstanda artıq bir 
sıra iri layihələri uğurla icra etdiklərini 
xatırladıb. 

A.Babacanyan yazıb: “Almaniya 
Kansleri Angela Merkelin üç Qafqaz 
dövlətinə ötənilki səfərindən sonra 
Almaniyanın KFW Bankı ilə Gürcüs-
tanın Neft-qaz korporasiyası arasında 
imzalanmış sazişə əsasən Gürcüs-
tanda ilk nəhəng təbii qaz anbarının 
tikintisinə başlanılıb. Almaniya hökuməti 
bu məqsədlə Gürcüstana 150 milyon 
avro kredit ayırıb. Bundan başqa, 

 Almaniya Gürcüstanın içməli su təchizatı 
və kanalizasiya sistemlərinin tikintisi 
və yenidənqurulması üzrə layihələrin 
həyata keçirilməsi üçün 190 milyon avro 
vəsait ayırıb”. 

Erməni deputatı A.Merkelin Bakıya 
səfəri zamanı Azərbaycan iqtidarı-
nın hörmətli qonaqla qarşılıqlı inam 
və etimad əsasında apardığı uğurlu 
müzakirələr də tamamilə hövsələdən 
çıxarıb. Axı, Almaniya hökumətinin 
rəhbəri Bakıda Avropa İttifaqının ener-
ji təchizatının yaxşılaşdırılması üçün 
“Cənub Qaz Dəhlizi” layihəsinin həyata 
keçirilməsi üçün səylərini artıracağını 
vəd edib. Bu layihə çərçivəsində Av-
ropaya artıq 2020-ci ildən başlayaraq 
10 milyard kubmetrdən çox təbii qaz 

nəql ediləcək. Ciddi, təcrübəli siyasətçi 
olan A. Merkel, həmçinin bəyan edib ki, 
rəsmi Berlin Bakı ilə enerji sahəsində 
əməkdaşlığı gücləndirmək əzmindədir.

Azərbaycanın iqtisadi uğurla-
rı Ermənistanda təkcə “Çiçəklənən 
Ermənistan” partiyasından olan deputat 
Arman Babacanyanı deyil, Ermənistan 
siyasi isteblişmentinin hər bir üzvünü 
ciddi narahat edir. Lakin Ermənistan 
siyasətçiləri belə bir həqiqəti başa 
düşməlidirlər ki, nə qədər ki, Ermənistan 
Dağlıq Qarabağda öz təcavüzkar 
siyasətindən əl çəkməyib, bu ölkəni 
iqtisadi böhrandan xilas etmək mümkün 
olmayacaq. 

Məsaim ABDULLAYEV,  
 “Xalq qəzeti” 

AZƏRBAYCAN RESPUBLİKASI 
NAZİRLƏR KABİNETİNİN QƏRARI

№ 37      Bakı şəhəri, 5 fevral 2019-cu il
Azərbaycan Respublikası Əmlak 

Məsələləri Dövlət Komitəsinin kollegiyasının 
tərkibi haqqında

Azərbaycan Respublikası Prezidentinin 
2015-ci il 4 may tarixli 516 nömrəli Fərmanı ilə 
təsdiq edilmiş “Azərbaycan Respublikasının 
Əmlak Məsələləri Dövlət Komitəsi haqqında 
Əsasnamə”nin 5.11-ci bəndinə uyğun olaraq 
Azərbaycan Respublikasının Nazirlər Kabineti 
QƏRARA ALIR:

1. Azərbaycan Respublikası Əmlak 
Məsələləri Dövlət Komitəsinin kollegiyasının 
14 nəfərdən ibarət aşağıdakı yeni tərkibi təsdiq 
edilsin:

 Kollegiyanın sədri
Azərbaycan Respublikası Əmlak Məsələləri 

Dövlət Komitəsinin sədri
Kollegiyanın üzvləri:

Azərbaycan Respublikasının Əmlak 
Məsələləri Dövlət Komitəsi sədrinin müavinləri

Naxçıvan Muxtar Respublikası  
Daşınmaz Əmlak və Torpaq Məsələləri üzrə 
Dövlət Komitəsinin sədri

Azərbaycan Respublikası Əmlak Məsələləri 
Dövlət Komitəsi Aparatının rəhbəri

Azərbaycan Respublikasının Əmlak 
Məsələləri Dövlət Komitəsi yanında  
Daşınmaz Əmlakın Dövlət Reyestri Xidmətinin 
rəisi

Azərbaycan Respublikasının Əmlak 
Məsələləri Dövlət Komitəsi yanında  
Torpaqların Dövlət İdarəetməsinin Təşkili üzrə 
Dövlət Agentliyinin direktoru

Azərbaycan Respublikasının Əmlak 
Məsələləri Dövlət Komitəsi yanında Hərracların 
Təşkili üzrə Auksion Mərkəzinin direktoru

Azərbaycan Respublikası Əmlak Məsələləri 
Dövlət Komitəsinin tabeliyində Kadastr və Yer-
quruluşu Layihə-Tədqiqat Mərkəzinin direktoru

Azərbaycan Respublikası Əmlak Məsələləri 
Dövlət Komitəsi Aparatının hüquq şöbəsinin 
müdiri

Azərbaycan Respublikası Əmlak Məsələləri 
Dövlət Komitəsi Aparatının dövlət əmlakının 
özəlləşdirilməsi və icarəyə verilməsi şöbəsinin 
müdiri

Azərbaycan Respublikası Əmlak Məsələləri 
Dövlət Komitəsi Aparatının dövlət əmlakının 
idarə edilməsi və səmərəli istifadəsinə nəzarət 
şöbəsinin müdiri

Azərbaycan Respublikası Əmlak Məsələləri 
Dövlət Komitəsi Aparatının maliyyə, iqtisadi 
proqnozlaşdırma və daxili audit şöbəsinin müdiri

Azərbaycan Respublikası Əmlak Məsələləri 
Dövlət Komitəsi Aparatının yerli qurumlarla iş 
və dövlət ehtiyaclarının ödənilməsinin təşkili 
şöbəsinin müdiri.

2. “Azərbaycan Respublikası Əmlak 
Məsələləri Dövlət Komitəsinin kollegiyasının 
tərkibi haqqında” Azərbaycan Respublikası 
Nazirlər Kabinetinin 2015-ci il 18 iyun tarixli 232 
nömrəli Qərarının (Azərbaycan Respublikası-
nın Qanunvericilik Toplusu, 2015, № 6, maddə 
804; 2016, № 6, maddə 1189) 1-ci hissəsi ləğv 
edilsin.

Novruz MƏMMƏDOV  
 Azərbaycan Respublikasının Baş naziri 

AZƏRBAYCAN RESPUBLİKASI 
NAZİRLƏR KABİNETİNİN QƏRARI

№ 38      Bakı şəhəri, 6 fevral 2019-cu il
 “Dövlət və bələdiyyə yüklülüyü üzrə 

bildirişlərin daşınar əmlakın yüklülüyü-
nün dövlət reyestrinə daxil edilməsi üçün 
reyestrə inteqrasiya edilməli olan informasi-
ya sistemlərinin Siyahısı”nın təsdiq edilməsi 
haqqında

“Daşınar əmlakın yüklülüyünün dövlət 
reyestrinin aparılması Qaydaları”nın və “Daşı-
nar əmlakın yüklülüyünün dövlət reyestrindən 
istifadə haqqının məbləği”nin təsdiq edilməsi 
haqqında” Azərbaycan Respublikası Prezi-
dentinin 2018-ci il 29 mart tarixli 1901 nömrəli 
Fərmanının 3.4-cü bəndinin icrasını təmin 
etmək məqsədi ilə Azərbaycan Respublikasının 
Nazirlər Kabineti QƏRARA ALIR:

1. “Dövlət və bələdiyyə yüklülüyü üzrə 
bildirişlərin daşınar əmlakın yüklülüyünün dövlət 
reyestrinə daxil edilməsi üçün reyestrə inteq-
rasiya edilməli olan informasiya sistemlərinin 

Siyahısı” təsdiq edilsin (əlavə olunur).
2. Azərbaycan Respublikasının Prezidenti 

yanında Vətəndaşlara Xidmət və Sosial İnnova-
siyalar üzrə Dövlət Agentliyi “Dövlət informasiya 
ehtiyatları və sistemlərinin formalaşdırılması, 
aparılması, inteqrasiyası və arxivləşdirilməsi 
Qaydaları”nın təsdiq edilməsi və elektron 
hökumətlə bağlı bəzi tədbirlər haqqında” 
Azərbaycan Respublikası Prezidentinin 2018-ci 
il 12 sentyabr tarixli 263 nömrəli Fərmanına 
uyğun olaraq, daşınar əmlakın yüklülüyünün 
dövlət reyestrinin informasiya sisteminin bu 
Qərarın 1-ci hissəsi ilə təsdiq edilmiş Siyahıda 
nəzərdə tutulan informasiya sistemləri və ehti-
yatları ilə əlaqələndirilməsini Elektron Hökumət 
İnformasiya Sistemi vasitəsilə təmin etsin.

Novruz MƏMMƏDOV  
 Azərbaycan Respublikasının Baş naziri

Qeyd: Qərara edilmiş əlavələrin tam mətni ilə www.cabmin.gov.
az və www.xalqqazeti.com saytlarında tanış ola bilərsiniz.

AZƏRBAYCAN RESPUBLİKASI 
NAZİRLƏR KABİNETİNİN QƏRARI

№ 41      Bakı şəhəri, 6 fevral 2019-cu il
Azərbaycan Respublikası Nazirlər Kabi-

netinin “Meşə təsərrüfatına dəymiş ziyana 
görə maddi məsuliyyətə cəlb edilmə qayda-
ları haqqında” 1993-cü il 27 dekabr tarixli 
636 nömrəli və “Azərbaycan Respublikası 
Nazirlər Kabinetinin “Meşə təsərrüfatına 
dəymiş ziyana görə maddi məsuliyyətə cəlb 
edilmə qaydaları haqqında” 1993-cü il 27 
dekabr tarixli 636 nömrəli və “Meşə qanun-
vericiliyinin pozulması hallarının qarşısının 
alınması tədbirləri haqqında” 2004-cü il 30 
sentyabr tarixli 145 nömrəli qərarlarında 
dəyişikliklər edilməsi haqqında” 2019-cu 
il 31 yanvar tarixli 30 nömrəli qərarlarında 
dəyişikliklər edilməsi barədə

Azərbaycan Respublikası Konstitusiyasının 
119-cu maddəsinin səkkizinci abzasını rəhbər 
tutaraq Azərbaycan Respublikasının Nazirlər 
Kabineti QƏRARA ALIR:

1. “Meşə təsərrüfatına dəymiş ziyana 
görə maddi məsuliyyətə cəlb edilmə qay-
daları haqqında” Azərbaycan Respublikası 

Nazirlər  Kabinetinin 1993-cü il 27 dekabr tarixli 
636 nömrəli Qərarının 5-ci hissəsində “1-8” 
rəqəmləri “1-4, 6-8” rəqəmləri ilə əvəz edilsin 
və 5 saylı əlavəsi ləğv edilsin.

2. “Azərbaycan Respublikası Nazirlər 
Kabinetinin “Meşə təsərrüfatına dəymiş ziyana 
görə maddi məsuliyyətə cəlb edilmə qaydala-
rı haqqında” 1993-cü il 27 dekabr tarixli 636 
nömrəli və “Meşə qanunvericiliyinin pozulması 
hallarının qarşısının alınması tədbirləri haqqın-
da” 2004-cü il 30 sentyabr tarixli 145 nömrəli 
qərarlarında dəyişikliklər edilməsi haqqında” 
Azərbaycan Respublikası Nazirlər Kabine-
tinin 2019-cu il 31 yanvar tarixli 30 nömrəli 
Qərarının 1.2-ci bəndində “1-7” rəqəmləri “1-4, 
6, 7” rəqəmləri ilə əvəz edilsin və 5 nömrəli 
əlavəsi ləğv edilsin. 

Novruz MƏMMƏDOV  
 Azərbaycan Respublikasının Baş naziri

7 fevral 2019-cu il, cümə axşamı8


